
SEMANA SANTA 2012

IGREXA DA UNIVERSIDADE

SANTIAGO DE COMPOSTELA

MÉRCORES 4 ABRIL

21.00 h

VOX STELLAE  coro
Luis Martínez, director
Joaquín Barreira  órgano

Antonin Tucapsky, misa en sol

dedicada a Santiago de Compostela

en colaboración con: Centro Checo

XOVES 5 ABRIL

20.00 h

ARS COMBINATORIA

Quando fuere menester glosar

música renacentista e poesía do Século de Ouro español

Xosé Luis Saqués  recitador e percusión
Elsa Ferrer  violín

Carlos García Amigo  violoncello

Canco López   órgano

22.00 h

GERMÁN DÍAZ  zanfona, playsax, roimónica cromática, caixa de música, órgano de barbaria, live looping

Método cardiofónico

latidos de corazón en vinilo, instrumentos mecánicos e zanfona

VENRES 6 ABRIL

20.00 h

MALANDANÇA

Mya Senhor Velida

a lírica mariana dos trobadores galegos e franceses

Paulina Ceremuzynska  canto

Xurxo Varela   vyola

Cesar Árias   alaude

Valentín Novio  cítola, organistrum

Francisco Luengo  dirección, vyola, organistrum

22.00 h

DIEGO ARES  clave

Tesouros para clave: Haendel, Scarlatti, Rameau, Couperin, Bach

SÁBADO 7 ABRIL

20.00 h

ARS ATLÁNTICA

Dulce desdén

cancións e danzas da idade dourada, s. XVI e XVII

Marivi Blasco  soprano

Manuel Vilas  arpa de dúas ordes

Ramiro Morales  arquilaúde, guitarra barroca

22.00 h

AMANDINE BEYER  violín barroco

Bach, partitas e sonatas

DOMINGO 8 ABRIL

19.00 h Auditorio de Galicia

ORQUESTRA NOVA DA SINFÓNICA DE GALICIA

PIETRO RIZZO  director

ORQUESTRA DE NENOS DA SINFÓNICA DE GALICIA

JORGE MONTES  director

Bach, Respighi, Holst, Soutullo

21.30 h

RESONET

Il Sole et Luna

músicas e sonetos do barroco ibérico para o tempo de Paixón

Mercedes Hernández  soprano

Evaristo Calvo  actor

Paulo González  frautas

Carlos Castro  percusións

Fernando Reyes  tiorba, guitarra barroco, dirección

ENTRADAS

ENTRADA LIBRE previa recollida de invitación na billeteira do Teatro Principal, aberta de 18.00-21.00 h de martes a sábado. (máximo 2 entradas por persoa)
* Agás o concerto do Auditorio de Galicia con custe de 3€ (abonados de balde)

MÉRCORES 4 ABRIL
21.00 h

VOX STELLAE  coro
Luis Martinez, director
Joaquín Barreira  órgano

Antonin Tucapsky, Misa en sol

dedicada a Santiago de Compostela

en colaboración co Centro Checo

Antonín Tučapský

(*27.3.1928, Opatovice-Vyškova, República Checa)

Antonín Tučapský pertence aos máis destacados compositores checos contemporáneos. Colleu sona non só na República Checa senón que é considerado un excelente artista e científico en todo o mundo. É membro de destacadas asociacións e organizacións de música como Composers Guild of Great Britain e Royal Society of Musicians of Great Britain. Foi o primeiro checo nomeado membro da Real Academia Británica de Música. Estudou na Universidade Masaryk de Brno na República Checa e na Academia Janáček de Música e Arte Dramática. A partir do ano 1962 foi director artístico da prestixiosa Agrupación de Canto dos Profesores Moravos. A principios dos anos setenta, por razóns políticas, abandona o seu posto do director de coro e temporalmente traballa como obreiro. Desde o ano 1973 traballa no Trinity College of Music, en Londres. Hai unhas trescentas obras que levan a súa sinatura de autor todas delas de música vocal e vocal-instrumental. Entre as súas pezas máis coñecidas podemos destacar a cantata Mary Magdalena, Che Deum, os oratorios Stabat Mater, Missa Serena, os cinco motetes de Coresma e a ópera The Undertaker. 

XOVES 5 ABRIL

20.00 h

ARS COMBINATORIA

Quando fuere menester glosar

Música renacentista e poesía do Século de Ouro español

Xosé Luis Saqués  recitador e percusión
Elsa Ferrer  violín

Carlos García Amigo  violoncello

Canco López   órgano e dirección

Ars Combinatoria pretende enredar coa súa música a outras expresións artísticas. Nesta ocasión a poesía é a que comparte protagonismo coa música por medio dunha práctica común que é a glosa. 

Esta composición poética, cuxa máxima popularidade sitúase na literatura do Século de Ouro, estriba na idea de interpretar versos ou poemas soados. Estes versos adoitan inserirse no novo texto glosado (xeralmente ao final de cada estrofa), de tal xeito que quedan incorporados orgánicamente a este polo sentido e pola rima, como sucede na glosa. 

En música, a glosa era un recurso ornamental do mesmo xeito que o eran outras formas denominadas cláusulas ou cadencias, cuxa espontaneidade durante a interpretación facía dela unha práctica moi común e usada desde épocas anteriores ao Renacemento. Diego Ortiz recórdanos no seu Tratado de Glosas que “Hase de tomar o madrigal ou motete, ou calquera outra obra que se quixese tañer…” e sobre elas ser un instrumentista habilidoso “botando glosas”.

22.00 h

GERMÁN DÍAZ  zanfona, playsax, roimónica cromática, caixa de música, órgano de barbaria, live looping

Método cardiofónico

latidos de corazón en vinilo, instrumentos mecánicos e zanfona

Germán Díaz

Naceu en 1978 en Valladolid, onde realiza estudos de guitarra clásica e Filoloxía Clásica na Universidade de Valladolid así como o Curso de Postgrao "Especialista Universitario en Estudos sobre a Tradición". Estuda zanfona con Rafael Martín, Pascal Lefeuvre, Laurent Tixier, Isabelle Pignol, Gilles Chabenat, Nigel Eaton, Patrick Boufard, Laurence Bourdin, Valentin Clastrier, etc...


Actuou por todo o mundo (Colombia, Alxeria, Rusia, Francia, Italia, Portugal, España, Austria, Bélxica, Alemaña, Bulgaria, Marrocos, Eslovenia, Finlandia, Suíza, Paises Bajos, Noruega, Moldavia, Ucraína...) en prestixiosas salas e festivais. Colaborou con numerosas formacións e intérpretes como Rao Trío, Viellistic Orchestra, Uxía, María Salgado, Laio, Nuke trío, War Shekeldin Gibril, Pascal Lefeuvre, Valentin Clastrier, Joaquín Saura, Quarteto Medieval de Urueña, Paolo Angeli, Tasto Solo...


Único zanfonista español que pertenceu á mítica Viellistic Orchestra, Orquestra de zanfonas asentada en Francia cos mellores instrumentistas do mundo. Este proxecto desapareceu en 2004, e Germán, formou un dúo co director artístico da Orquestra, Pascal Lefeuvre, e cofundou o Symphonía Quartet, cuarteto ibérico de zanfonas, xunto a Rafael Martín, Marc Egea e Pascal Lefeuvre.

En 1999 foi galardoado co premio Acio de Ouro da música polo seu labor de recompilación e difusión da música tradicional.


En 2004 creou a súa propia discográfica, producións efémeras, xunto a Fernando Fuentes, na que se deu unha especial atención a proxectos de zanfonistas como Marc Egea ou Matthias Loibner.


O seu disco "Músicas populares da Guerra Civil" en colaboración con Antonio Bravo, foi elixido como segundo mellor disco do ano 2009 por Cadernos de Jazz, e mellor disco internacional pola veterana revista xaponesa Jazz Tokyo.

VENRES 6 ABRIL

20.00 h

MALANDANÇA

Mya Senhor Velida

A lírica mariana dos trobadores galegos e franceses

Paulina Ceremuzynska  canto

Xurxo Varela   viola

Cesar Árias   laúde

Valentín Novio  cítola, organistrum

Francisco Luengo  dirección, viola, organistrum

Malandança

Xorde Malandança dos confíns da Terra, onde remata o Camiño de Santiago. E xorde como un eco do que tanto nos chegou, da música, a palabra, a carne e máis da pedra. Os compoñentes de Malandança entendemos a música medieval como un territorio no que a interpretación e a investigación son asuntos inevitables e interdependentes. Nada vale unha sen a outra. 


A partir das investigacións realizadas sobre os instrumentos medievais representados no Pórtico da Gloria da catedral compostelá e no Pazo de Xelmírez, abríusenos de vez un mundo diante de nós, non só de instrumentos sonoros, senón de ideas, imaxes e voces da que criamos tan afastada Idade Media. Ante aquel esplendor místico e arquitectónico non cabía senón recobrar o outro esplendor, o invisible: a música.

Malandança realizou concertos por distintos festivais e auditorios onde se interpreta música antiga: Auditorio de Galicia, Festival de Música Antigua de Sajazarra, Festival internacional no Camiño de Santiago, Festival de Música Antigua de La Laguna entre outros. Gravou un disco “Unha noite na corte do Rei Afonso” dedicado ás cantigas de Santa María do rei Alfonso X "o Sabio".

Paulina Ceremuzynska, mezzosoprano 

Estudou musicoloxía na Universidade de Varsovia, canto cos profesores Anna Mikolajczyk, Mercedes Hernández e Richard Levitt, e interpretación de música medieval cos profesores Katarina Livljanic e Benjamin Bagby na Universidade de Paris-Sorbonne. 

No ano 2004 trasladouse a Santiago de Compostela para estudar e coñecer con profundidade a música e a lingua das cantigas medievais galegas. Este mesmo ano, como bolseira do Centro Ramón Piñeiro para a Investigación en Humanidades realiza un proxecto de transcrición e interpretación das nove descubertas cantigas de amor do Pergamiño Sharrer. O froito do seu traballo é o disco "Cantigas de amor e de amigo", a segunda gravación mundial das cantigas de amor do rei portugués don Dinis, que obtivo excelentes críticas na prensa especializada. 

No ano 2007 canta e dirixe outro proxecto de investigación e interpretación da música antiga galega editado no disco "E moiro-me d'amor. No ano 2008 funda o grupo Meendinho, co cal presenta diversos proxectos musicais nos festivais internacionais Via Stellae e Espazos Sonoros. 

Francisco Luengo, director

Naceu na  Coruña. Dende o ano 1979 dedicouse ao estudo da interpretación con instrumentos e técnicas orixinais dos diversos estilos musicais anteriores ao s. XIX. Comezou en 1981 a aprendizaxe da viola da gamba baixo a dirección de José Vázquez, profesor do devandito instrumento nos conservatorios de Viena e Wintertur, e máis tarde na Hochschule für Musik de Viena. 

Fundou con Fernando López Pan e Miro Moreira a Capela Compostelana, grupo dedicado á interpretación da música renacentista e barroca. Capela Compostelana publicou dous cds, dedicados integramente á obra de José de Vaquedano (1642-1711), un dos principais compositores españois do s. XVII que foi mestre de capela da Catedral de Santiago de Compostela.

No ano 2000 funda e dirixe o grupo Malandança dedicado á interpretación da música medieval, con instrumentos orixinais, froito do seu labor como investigador e construtor no terreo da organoloxía medieval europea. 

Mya Senhor Velida

En "Mya Senhor Velida"  Malandança interpreta unha serie de composicións marianas dos s XII e XIII. Estas cantigas e lais, creados nos dous centros principais da lírica medieval, Galicia e Francia, participan da nova idea que aparece na poesía trobadoresca: o amor cortés, amor que abarca o profano e o divino, que pode ser carnal e místico. Se no carnal é unha elevada dama a que fai penar ao poeta, no místico enxálzase a aínda máis elevada Virxe María.

Comezamos con "Recordare", antífona para o ofertorio na festa de María Mediadora. Este rol de mediadora é a función principal da Virxe aos ollos medievais, a intercesión e defensa dos humanos e a desculpa das súas debilidades. Así tamén o expresa a cantiga de Afonso X "Nenbressete, Madre de Deus", contrafacta de Recordare, unha tradución e ampliación da antífona ao galego-portugués na corte do Rei Sabio. 

Na cantiga 340 “Virge, Madre groriosa” atopamos a relación fundamental da troba galaica e francesa: Afonso X recrea e contrafai a estampie “Reis Glorios” de Giraut de Bornelh, conservando incluso a temática da “alvada”. A cantiga 200, tamén de loor, encádrase totalmente no estilo dos trobadores galegos e xoga co son e as aliteracións.

Da lírica francesa interprétanse dous lais, longas composicións cantadas, compostas por estrofas de versos variables. A parte literaria  podía ser narrativa ou lírica. A temática musical, organizada tamén por estrofas diferentes, mantén unha relación temática ao longo da obra.

No lai anónimo "Plainte de la Vierge au Pied de la Croix" a Virxe María fálanos en primeira persoa nun figurado lamento ao pé da cruz. É un lai dramático, non narrativo, de expresividade case que teatral. Ernoul "Le vieux" ou "Le Vielle",  trobador de finais do s. XIII, é o compositor do "Lai de Notre-Dame". Esta longa obra comeza manifestándonos a súa intención de non servir a outra muller máis que á Virxe, promesa de fidelidade que tanto nos recorda as Cantigas de Afonso X.

22.00 h

DIEGO ARES  clave

Tesouros clavecinísticos

Diego Ares (Vigo, 1983) estudou piano con Alis Jurgelionis e Aldona Dvarionaitė. Aos 14 anos obtivo o primeiro premio no I concurso de piano RCN de Vigo. En 1998 comezou en Vigo a súa formación clavecinística con Alicerce Cancio. Aos 18 anos trasládase a Holanda para seguir os seus estudos no Real Conservatorio da Haia e de Ámsterdam para estudar con Richard Egarr. Alí coñece a Joel Katzman, de quen recibirá numerosos consellos. Neses anos é galardoado cun segundo premio de clave no concurso permanente Juventudes Musicales de España. En 2004 ingresa na Schola Cantorum Basiliensis para seguir os seus estudos con Jörg-Andreas Bötticher e Jesper B. Christensen en Suíza, onde en 2007 obtén o seu título de clave coas máximas cualificacións e a felicitación do tribunal. A partir dese ano prosegue os seus estudos de baixo continuo con Jesper B. Christensen á vez que amplía a súa formación co pianista Laszlo Gyimesi.

Como solista realizou numerosos concertos en España, Alemaña, Holanda  e Xapón. En 2006 gravou o Concerto en re menor BWV 1052, o Quinto concerto de Brandemburgo de J. S. Bach coa Orquesta de Cámara de Menorca dirixida por Farran James e o Fandango do P. Soler para o selo catalán Columna Música. Os seus dous discos en solitario (dedicados respectivamente a Soler "O Diaño vestido de frade" e a Domenico Scarlatti "Vivi Felice") para o selo Pan Classics foron recompensados co Diapason d' Or (febreiro 2010 e marzo 2012).  

Tesouros clavecinísticos

1685 é un dos anos máis especiais para os amantes da música, pois nos trouxo tres grandes compositores Bach, Haendel e Scarlatti que na súa época foron celebrados organistas e clavecinistas; hoxe, compositores de referencia. O feito de que os tres sexan perfectos contemporáneos non debe facernos pensar que os seus estilos sexan idénticos. Cada un destaca pola súa orixinalidade e polas súas distintas preferencias das formas musicais.

Haendel foi un dos moitos músicos que durante o s. XVIII probaron sorte en distintos países europeos co fin de atopar unha formación sólida e trunfar profesionalmente. As súas viaxes levaranlle a Italia –o berce da ópera- e a Inglaterra (onde se converterá nun gran empresario e nunha lenda). A suite desta noite pouco ten de italiana, ou de inglesa, pero sí de francesa. A arte dos laudistas franceses do s. XVII xa fora traducido exitosamente ao clave por Chambonnières, D' Anglebert e Louis Couperin. Haendel móstranos nas súas suites a súa cara máis francesa, evocándonos os seus anos de formación baixo a influencia dos alemáns "afrancesados" como Buxtehude, Böhm e Pachelbel.

Domenico Scarlatti, fillo do famoso compositor de óperas Alessandro Scarlatti, do mesmo xeito que Haendel, foi un gran viaxeiro. Malia os seus desexos de viaxar a Inglaterra e dos seus éxitos parisinos, foi na Península Ibérica onde o clavecinista napolitano atopou o seu fogar. A raíña María Bárbara de Braganza tívoo desde nena como mestre de clave na Corte portuguesa, para máis tarde traelo consigo a España como o seu profesor e o do seu esposo, o futuro Fernando VI. Domenico tivo así o deber de fornecer aos soberanos de fermosas sonatas ou tocatas para clave. O froito deste labor deixounos máis de cincocentas sonatas, todo un universo máxico e luminoso, unha colección de contos e estampas única: escenas de caza, danzas campesiñas e cortesás, carreteiros coas súas mulas viaxando de aldea en aldea… é difícil non sucumbir ante os suxerintes ritmos e imprevistas harmonías de semellante encanto e beleza. 

Pola súa banda, Johann Sebastian Bach, apenas viaxou, feito que non lle impediu coñecer ata o máis mínimo detalle os segredos dos músicos italianos e franceses. Bach era un estudoso incansable. De Froberger, de Vivaldi, de Couperin e de tantos outros compositores, Bach non se cansaba de copiar e analizar as súas composicións. Así, iluminando desde a súa xenialidade as obras daqueles grandes mestres, Bach logrou converterse no músico máis universal e atemporal da historia. O seu dominio maxistral das formas musicais e a súa orixinalidade melódica e harmónica sobrecóllenos cheos de admiración. Pero non esquezamos que Bach era, ante todo, un home de carne e óso. E esta Fantasía Cromática e Fuga móstranos o Bach máis desgarrador. Existe a hipótese de que Bach escribiu esta obra a raíz da morte inesperada da súa primeira esposa. Sexa como sexa, esta obra sublime é reconfortante e esperanzadora.

Ao programa quixen engadir tamén aos franceses Rameau e Couperin, que coa primavera, tráennos as súas frores e paxaros para enriquecer e ornamentar estes tesouros clavecinísticos.    

SÁBADO 7 ABRIL

20.00 h

ARS ATLÁNTICA

Dulce desdén

Cancións e danzas da idade dourada, s. XVI e XVII

Marivi Blasco  soprano

Manuel Vilas  arpa de dúas ordes

Ramiro Morales  arquilaúde, guitarra barroca

Marivi Blasco, soprano

Natural de Valencia, estuda piano, óboe e canto no conservatorio José Iturbi, á vez que obtén a licenciatura de Psicoloxía. Completa a súa formación musical asistindo a clases maxistrais de canto con Vitoria de los Ángeles, Marta Almajano, Elena Obratsova, Mª Ángeles Peters, Ana Luisa Chova. Robert Expert, Josefina Arregui e Isabelle Poulenard, Anatoli Goussev e Daniel Muñoz.

Colaborou con agrupacións de prestixio, entre as que destacan: Europa Galante, L’ Arpeggiata, La Fenice, Orquesta Barroca de Sevilla, Ensemble ELYMA, Ensemble Pian&Forte  Accademia do piacere, Hippocampus, Música Ficta, Forma Antiqva, Speculum, Capella de Ministres. Ten actuado en moitas salas de España e Italia. Traballa de forma habitual con Lorenzo Ghielmi (órgano), Juan Carlos de Mulder (laúde e vihuela), Antonio Frigé (clave) e Juan Carlos Rivera (guitarra barroca).

Participou na produción do Teatro Real Diálogos de Carmelitas baixo a dirección de Jesús López Cobos. E na ópera Philemon und Baucis co grupo Europa Galante dirixida por Fabio Biondi, onde interpretou o papel de Baucis no Teatro dei Rozzi en Siena.

Manuel Vilas, arpa

Naceu en Santiago de Compostela, onde iniciou os seus estudos musicais. Estudou arpas antigas dos s. XII a XVIII en Madrid con Nuria Llopis e en Milán con Mara Galassi. Colaborou con numerosos grupos como Les Musiciens du Louvre, Al Ayre español…nos máis importantes festivais de Europa.

Realizou concertos como solista de música barroca española, americana e italiana en Holanda, Chile, España, Estados Unidos e Cuba. Ten participado en máis de 50 discos con diferentes grupos e discográficas e en producións operísticas en Paris, Viena, Madrid, Xenebra, Munich, e México. Foi o primeiro arpista en ofrecer un curso de arpa barroca española nos Estados Unidos e en Cuba. 

É o director artístico do proxecto de gravación dos 100 tons do Manuscrito Guerra (s. XVII), e cuxa integral publicará a discográfica Naxos en 6 discos compactos. En 2008 fundou o grupo Ars Atlantica, que se presentou no festival Via Stellae. 

É pioneiro no estudo de certo tipo de arpas hoxe totalmente esquecidas, como a arpa xesuítica chiquitana (Bolivia, s. XVIII), e a arpa dobre que circulaba pola coroa de Aragón no s. XIV que presentou recentemente interpretando obras de Guillaume de Machaut.

Ramiro Morales vihuela, laúde, guitarra barroca e arquilaúde.

Natural de Córdoba (Arxentina). Estudou con Jesús Sánchez, perfeccionándose en cursos cos mestres Hopkinson Smith, José Miguel Moreno, Juan Carlos Rivera, Jordi Savall, e Juan Carlos de Mulder.

É cofundador do grupo Arethé e colabora con Zarabanda, A Folía, Neocantes, Speculum, Looking Back, Lachrimae e outras formacións, ofrecendo concertos en festivais de España, Francia, Italia, Polonia, Eslovaquia, Xordania, Corea e Xapón. Gravou en varias ocasións para RNE e RTVE.

Compuxo e interpretou música para curtas, espectáculos de poesía e orquestra de guitarras; música en directo para teatro; fusiona jazz e música antiga coa formación Looking Back e gravou para varias longametraxes de época. Desde 2005 é profesor de Instrumentos de Corda Pulsada, Baixo Continuo e Música de Cámara no Conservatorio de San Lorenzo do Escorial.

A monodia barroca española do s. XVII

O nacemento da canción barroca española ten os seus precedentes nos vihuelistas, así como nalgunhas coplas de villancicos de Francisco Guerrero e no Cancioneiro de Upsala. Para ilustrar estas fontes, o programa propón como exemplos Niño Dios d'amor herido de F. Guerrero, ¿Quién te hizo Juan Pastor? do vihuelista Esteban Daza e Falalalán do Cancioneiro de Upsala. Pero todo isto pertence ao s. XVI; no XVII, que é o século barroco por excelencia, temos abundancia de cancións a só dentro do xénero musical denominado xenericamente “tons humanos”. Usábase esta expresión para designar unha peza musical cantada con texto profano. Un ton humano convértese en divino substituíndo ou modificando o seu texto profano por outro relixioso ou escribíndoo directamente sobre unha música relixiosa, como é o caso de Inmenso Dios mío, de Pedro Rabassa. Neste programa cóntase con autores como José Marín, Juan Hidalgo, Cristobal Galán e Juan Arañés, destacados expoñentes do devandito xénero.

Nos nosos tons humanos dáse con frecuencia un marcado ritmo sincopado que é característico da música española do s. XVII, cun sal e unha graza que preludian a distancia as típicas cualidades da tonadilla do s. XVIII.

Todos os tons cantábanse acompañados por instrumentos polifónicos tales como a guitarra, a vihuela, a arpa, a tiorba, o arquilaúde e o clave. A teor das acoutacións musicais do teatro de Calderón e dos seus coetáneos, os dous instrumentos preferidos para o acompañamento foron a guitarra e a arpa.

22.00 h

AMANDINE BEYER  violín barroco

Bach, partitas e sonatas

Amandine Beyer, violín barroco

Tras gañar dous concursos internacionais, inicia a súa carreira de solista, tocando nas máis importantes salas e festivais do mundo enteiro (Théatre du Chatelet, Innsbruck, Festwochen, Konzerthaus de Viena...). 

Na actualidade a súa actividade musical divídese entre os diferentes grupos nos que participa: Lles Cornets Noirs, o dúo con Pierre Hantaï e o último en aparecer Gli Incogniti, co que gravou varios discos (As Catro Estacions de Vivaldi, Nicola Matteis...) que obtiveron o apoio unánime da crítica. A súa última gravación das sonatas e partitas de J. S. Bach foi recibida como unha revelación pola crítica (Diapason d’Or do ano, Choc de Classica de l’année, Editor’s choice de Gramophone, Prix Academie Charles Cros, Excepcional de Scherzo...). A súa outra paixón é o ensino: é profesora na ESMAE de Porto (Portugal) así como nos cursos de Barbaste (Francia), Mondoví (Italia), e Taipei. Desde 2010 é profesora da Schola Cantorum Basiliensis en Suíza.

 O primeiro instrumento de Amandine Beyer é a frauta de pico, comezando anos máis tarde os estudos de violín con Aurélia Spadaro en Aix-en-Provence.  Tras finalizar os seus estudos de “violín moderno” no CNSM de París e escribir unha tesiña sobre K. Stockhausen, atopa o camiño da música antiga estudando en Basilea con Chiara Banchini. Este período decisivo na súa formación permítelle descubrir o mundo da interpretación retórica e aproveitar do contacto con personalidades como Hopkinson Smith, Christophe Coin, Pedro Memelsdorff (tocou durante varios anos no grupo de música medieval Mala Punica), Jean Tubéry e Alfredo Bernardini.

DOMINGO 8 ABRIL

19.00 h Auditorio de Galicia

Orquestra Nova da Sinfónica de Galicia

Pietro Rizzo  director

Orquestra de Nenos da Sinfónica de Galicia

Jorge Montes  director

Orquestra Nova da Sinfónica de Galicia 

Dende a súa fundación en 1994 a Orquestra Nova da Sinfónica de Galicia permitiu por centos de mozas instrumentistas completar a súa formación musical participando en espectáculos operísticos e concertos sinfónicos, baixo o maxisterio de mestres como Alberto Zedda, Víctor Pablo Pérez, James Judd, Pietro Rizzo, Michael Gilbert, James Ross ou Joan Company entre outros.

A Orquestra Nova participou como orquestra de foso no Festival Mozart da Coruña, no que baixo a dirección de Alberto Zedda interpretou a ópera barroca Os amores de Apolo e Dafne, interpretación que a discográfica Naxos acaba de publicar, compartiu escenario coa Orquestra Sinfónica de Galicia na Sinfonía nº 8 de Gustav Mahler e ofreceu concertos sinfónicos en Madrid, San Sebastián, Murcia, Valencia, León, Segovia, Xerez, Xavea e Concentaina.

Convertida xa nun dos proxectos educativos máis orixinais do panorama musical español, a Orquestra Nova supón unha das poucas posibilidades reais de achegar aos futuros profesionais á práctica do seu instrumento no seo dunha orquestra sinfónica. Os mozos reciben unha completa formación musical por medio do traballo á beira dos profesores instrumentistas da OSG, das innumerables clases maxistrais de grandes profesores e intérpretes —nas que participaron artistas como Wolfgang Klos, Anne Gastinel, Geneviéve Laurenceau ou Mario Brunello entre outros moitos— e do contacto diario co atril nos catro encontros anuais de que consta cada curso e nos que se abarca un repertorio que vai desde a música barroca até a dos nosos días.

Pietro Rizzo

Pietro Rizzo foi director titular da Ópera de Göteborg. Recentemente dirixiu na Metropolitan, na Ópera de Dallas no Teatro Comunale en Florencia  e na Royal Swedish Opera en Estocolmo. Naceu en Roma, en 1973. Principiou os seus estudos musicais co violín e graduouse no Conservatorio Nacional de Sta. Cecilia en Roma en 1992. De 1990 ata 1993 asistiu aos cursos de verán na Accademia Musicale Chigiana para estudar con Boris Belkin e Emanuel Borok e recibiu o Diploma de Mérito en 1992 e 1993 como alumno destacado. Continuou os seus estudos con Emanuel Borok na Southern Methodist University e graduouse cun mestrado en Violin Performance (1996) polo que obtivo un Artist Certificate (1997). 

Comezou os seus estudos de dirección na Academia Sibelius (Helsinqui, Finlandia) onde os seus profesores foron Jorma Panula e Leif Segerstam dende 1997 ata 2000. Antes do seu posto en Goteburgo, Rizzo foi primeiro mestre de capela no Teatro Aalto, en Essen, dende 2003 ata 2007, onde dirixiu máis de setenta actuacións de ópera e ballet cada temporada. 

Mentres cursaba estudos en Finlandia tocaba como violín tutti na Ópera Nacional de Finlandia. En setembro de 2000 tivo que facer unha substitución para dirixir La Bohème con menos de doce horas de previo aviso. A súa interpretación foi un éxito e ofrecéronlle varias representacións. Desde aquela traballa regularmente como director convidado. No período 2000-2003 dirixiu case todas as compañías de ópera e orquestras sinfónicas de Finlandia. Foi director convidado no Festival Rossini de Pésaro, na Deutsche Oper de Berlín, na Volksoper de Viena, na Rimsky-Korsakov State Opera House de San Petersburgo, no Braunschweig Staatstheater, no Bern Stadttheater, na Ópera de Israel, na Tampere Opera (Finlandia) e dirixiu a Orquestra Sinfónica Giuseppe Verdi de Milán, a Essener Philharmoniker, a Bergische Symphoniker, a Orchestra del Teatro Comunale di Bologna, a WDR Rundfunkorchester Köln, a Finnish Radio Symphony Orchestra e mais a Aalborg Symåhony Orchestra (Denmark). 

Pietro Rizzo gravou para a radio finlandesa, para televisión sueca e para o selo discográfico Telos. Desde 2002 é profesor convidado na Flanders Opera Studio en Gent e dirixe a Orquestra Nova da Orquestra Sinfónica de Galicia.
                                     
21.30 h

RESONET

Il Sole et Luna

Músicas e sonetos do barroco ibérico para o tempo de Paixón

Mercedes Hernández  soprano

Evaristo Calvo  actor

Paulo González  frautas

Carlos Castro  percusións

Fernando Reyes  tiorba, guitarra barroco, dirección

Resonet

Formouse en 1990 en Santiago de Compostela, baixo o impulso de Fernando Reyes, quen dirixe o grupo, e a soprano Mercedes Hernández, tomando o seu nome dunha peza do Códice Calixtino. 

Os seus compoñentes están especializados na interpretación da música antiga nos máis recoñecidos centros de formación de Europa. Realizou numerosos concertos en prestixiosos festivais e auditorios de toda Europa, e dedica grande atención á música relacionada con Galicia e co Camiño de Santiago. 

Gravou os cds seguintes: La Grande Chanson: cancións dos peregrinos de Francia, s. XVII; Santiago!: música e peregrinacións no Renacemento; Les Pellerines: a moda da peregrinación en Francia, s. XVII; Il Pellegrino: a viaxe de Cosme III de Medici,1668; Canto de nadal; Cantares Galegos-Rosalía de Castro; Canto de Ultreia: Codex Calixtinus-Cantos de peregrinos: Músicas para as festas de Santiago, s. XII; e Festa Dies: Consagración da catedral de Santiago de Compostela, 1211.

Mercedes Hernández

Naceu en Santiago de Compostela. Estudou canto, especializándose en música antiga, no Conservatorio de Toulouse (Francia), na Musikhochschule de Trossingen (Alemaña) e na Schola Cantorum Basiliensis (Basilea-Suiza) con profesores como Guillemette Laurens, Richard Levitt e Montserrat Figueras. 

Colabora en concertos e gravacións con destacados grupos como La Capella Reial de Catalunya, que dirixe Jordi Savall, Le Parlement de Musique, dirixido por Martin Gester, Ensemble Elyma, con Gabriel Garrido, The Harp Consort con Andrew Lawrence King, La Fenice con Jean Tubery, etc., tendo actuado en moitos dos principais auditorios e festivais de Europa e América. No 2002 debutou no Gran Teatre del Liceu de Barcelona co rol de Ninfa da ópera de Claudio Monteverdi L'Orfeo dirixida por Jordi Savall.

Fernando Reyes

Iniciou a súa formación musical na Escolanía da Catedral de Santiago de Compostela. Especializouse nos instrumentos antigos de corda pulsada no Conservatorio de Toulouse (Francia) e na Staatliche Hochschule fur Musik de Trossingen (Alemaña) con Rolf Lislevand. 

Como instrumentista realiza unha intensa actividade de concertos e gravacións como solista ou acompañante ao longo de toda Europa. Alén diso, compuxo e dirixiu a música de diversas obras teatrais e publicou varios artigos sobre música antiga, guías musicais e libros-CD. Impartiu numerosos seminarios, cursos e conferencias en diferentes universidades e centros de ensino europeos. Con Mercedes Hernández grava Tonos de Amor dedicado ás canción para voz e guitarra de José Marín (s. XVII).

Evaristo Calvo

Actor de teatro e de cine, director e guionista de teatro, colabora habitualmente con Resonet e Fernando Reyes: Cantigas do Camiño, Il Pellegrino, Un conto Napolitano, Nueva Musas, nos que se abordan repertorios que van dende as cantigas de trobadores galegos medievais ata autores do S. de Ouro como Lope de Vega, F. de Quevedo e o napolitano G. B. Basile. 

